
Shri Divya Mangala Dhyanam

શ્રીદિવ્યમઙ્ગલાધ્યાનમ્

(શ્રીસર્વમઙ્ગલમઙ્ગલા   શ્રીમહારાજ્ઞી રાજરાજેશ્વરીસ્તોત્રધ્યાનમ્ ।)
ૐઅસ્ય શ્રીમહારાજ્ઞી શ્રીરાજરાજેશ્વરી ધ્યાનમહામન્ત્રસ્ય
આનન્દદક્ષિણામૂર્તિઃ   ઋષિઃ । પઙ્ક્તિઃ  છન્દઃ ।
શ્રીરાજરાજેશ્વરી પરાદેવતા । એં બીજમ્ । સૌઃ શક્તિઃ । ક્લીં  કીલકમ્ ।
મમ શ્રીમહારાજ્ઞી રાજરાજેશ્વરી પ્રસાદસિદ્ધ્યર્થે જપે વિનિયોગઃ ।
અથ હૃદયાદિષડઙ્ગન્યાસઃ
ૐ હ્રીં   હૃદયાય નમઃ ।
ૐ શ્રીં શિરસે સ્વાહા ।
ૐઐં શિખાયૈ વષટ્ ।
ૐ હ્રીં   કવચાય હું  ।
ૐ શ્રીં નેત્રત્રયાય વૌષટ્ ।
ૐઐં અસ્ત્રાય ફટ્ ।
ઇતિ હૃદયાદિષડઙ્ગન્યાસઃ  ॥
અથ કરન્યાસઃ ।
ૐ હ્રીં   અઙ્ગુષ્ઠાભ્યાં  નમઃ ।
ૐ શ્રીં તર્જનીભ્યાં નમઃ ।
ૐઐં મધ્યમાભ્યાં નમઃ ।
ૐ હ્રીં   અનામિકાભ્યાં નમઃ ।
ૐ શ્રીં કનિષ્ઠિકાભ્યાં નમઃ ।
ૐઐં કરતલકરપૃષ્ઠાભ્યાં નમઃ ।
ઇતિ કરન્યાસઃ ॥
ધ્યાનમ્ -
આરક્તાભાં ત્રિનેત્રાં મણિમકુટધરાં રત્નતાટઙ્કરમ્યાં
હસ્તામ્ભોજૈઃ સપાશાઙ્કુશમદનધનુસ્સાયકૈઃ વિસ્ફુરન્તીમ્ ।

આપીનોત્તુઙ્ગવક્ષોરુહપરિવિલુઠત્તારહારોજ્જ્વલાઙ્ગીં  
ધ્યાયેત્ કામાઙ્ગસંસ્થામરુણિમવસનાં  ઈશ્વરીં ઈશ્વરાણામ્ ॥

ૐ
માનસપૂજનમ્ અથવા પઞ્ચોપચારપૂજાઃ ।
લં પૃથિવ્યાત્મકં ગન્ધં કલ્પયામિ ।
હં આકાશાત્મકં પુષ્પં સમર્પયામિ ।
યં વાય્યાત્મકં ધૂપમાઘ્રાપયામિ ।
રં વહ્ન્યાત્મકં  દીપં દર્શયામિ ।
વં અમૃતાત્મકં નૈવેદ્યં નિવેદયામિ ।
સં સર્વાત્મકં તામ્બૂલં નિવેદયામિ ।
દેવ્યુવાચ ।
દેવદેવ! મહાદેવ! સચ્ચિદાનન્દવિગ્રહ!।
પઞ્ચકૃત્યપરેશાન! પરમાનન્દદાયક! ૧॥
શ્રીરાજરાજરાજેશી યા શ્રીમત્ત્રિપુરસુન્દરી ।
પરાપરમયી વિદ્યા પરમાનન્દરૂપિણી ॥ ૨॥
તસ્યા ધ્યાનઞ્ચ મન્ત્રઞ્ચ પૂજાં પૂજકલક્ષણમ્ ।
ઇદાનીં  શ્રોતુમિચ્છામી શ્રુતાનિ બહુશઃ પુરા ॥ ૩॥
મન્ત્રાણિ કોટિસઙ્ખ્યાતાન્યનેકાનિ ચ વિસ્તરાત્ ।
મન્ત્રાણિ દુર્વિજ્ઞેયાનિ   કો વા વેત્તિ સમાસતઃ ॥ ૪॥
સર્વમન્ત્રેષુ યત્સારં સર્વતન્ત્રેષ્વપિ પ્રભો ।
બ્રહ્મવિષ્ણુમહેશાદ્યૈરનિશં યચ્ચ જપ્યતે ॥ ૫॥
યત્પૂજ્યતે સદા સિદ્ધૈસ્તદ્વદસ્વ ક્રમાદિહ ।
અવાચ્યમપિ યદ્વાચ્યં યદિ તે કરુણા મયિ ।
લક્ષવારસહસ્રાણિ વારિતાપિ પુનઃ પુનઃ ॥ ૬॥
શ્રીશિવ ઉવાચ -

સ્ત્રીસ્વભાવાન્મહાદેવિ! પુનસ્ત્વં પરિપૃચ્છસિ ।
ષોડશાક્ષરવિદ્યાયા ન્યાસસ્સર્વાર્થસાધકઃ ॥ ૭॥
ક્ષયરોગાદિમૃત્યુઘ્નં સર્વસૌભાગ્યવર્દ્ધનમ્ ।
ઇતઃ પૂર્વં મયા નોક્તં ગોપ્યાદ્ગોપ્યતરં શિવે ॥ ૮॥

શ્રીરાજરાજરાજેશીધ્યાનં સર્વોત્તમોત્તમમ્ ।
યેનાહમપિ યુદ્ધેષુ દેવાસુરજયી સદા ॥ ૯॥
નિગમાગમકોટીનાં સારાત્સારતરં પરમ્ ।
તવ સ્નેહાત્પ્રવક્ષ્યામિ ભોગમોક્ષપ્રદં નૃણામ્ ॥ ૧૦॥
યજ્જ્ઞાનાજ્જનનીગર્ભે ન પુનર્જાયતે પુમાન્ ।
અનેકકોટિબ્રહ્માણ્ડકોટીનાં બહિરૂર્ધ્વતઃ ॥ ૧૧॥
સહસ્રકોટિવિસ્તીર્ણસુધાસિન્ધોસ્તુ મધ્યમે ।
રત્નદ્વીપજગદ્દીપે શતકોટિપ્રવિસ્તરે ॥ ૧૨॥
પઞ્ચવિંશતિ   તત્ત્વાત્મ પઞ્ચવિંશતિ   વપ્રકૈઃ ।
નવરત્નમયૈસ્તપ્તહાટકાલઙ્કૃતૈઃ શુભૈઃ ॥ ૧૩॥
અનેકકોટિવિતતૈર્મણિકુટ્ટિમમણ્ડિતૈઃ ।
જાતીચમ્પકપુન્નાગકેતકીબકુલાદિભિઃ ॥ ૧૪॥
બિલ્વૈશ્ચ સહકારૈશ્ચ હલ્લકૈશ્ચ કદમ્બકૈઃ ॥ ૧૫॥
સર્વર્તુકુસુમૈઃ સર્વવાઞ્છિતાર્થફલપ્રદૈઃ ।
વસન્તમન્મથાનેકરક્ષિતૈઃ પક્ષિસઙ્કુલૈઃ ॥ ૧૬॥
નદીનદસહસ્રૈશ્ચ સુધાધિકરસોત્તરૈઃ ।
સ્વર્નદીશતસાહસ્રૈઃ કૂલોદ્યત્કલ્પપાદપૈઃ ॥ ૧૭॥
સ્વર્ણસારસહંસાલિલસત્સૌવર્ણપઙ્કજૈઃ ।
અન્યૈશ્ચ વિવિધૈઃ પક્ષિલક્ષૈઃ પૂર્ણૈઃ સલક્ષણૈઃ ॥ ૧૮॥
શતયોજનમુન્નમ્રૈર્ગોપુરાટ્ટાલમણ્ડપૈઃ ।
રવિકોટિસમપ્રખ્યૈશ્શોભિતૈર્મણિતોરણૈઃ ॥ ૧૯॥
ત્રિલક્ષયોજનાયામચિન્તામણિગૃહાઙ્ગણે  ।
નવશક્તિલસદ્રત્નપીઠે તત્ત્વમયે શુભે ॥ ૨૦॥
શતયોજનવિસ્તારે શ્રીચક્રાન્તસ્ત્રિકોણકે ।
ચતુઃપીઠાન્તરે બિન્દૌ ચન્દ્રસૂર્યાગ્નિમણ્ડલે ॥ ૨૧॥ (સૂર્યાગ્નિકોટિભે)

મહામાયા યવિનકા મહિતે સુબૃહત્તરે ।
(લસદાસનષટ્કોણે ચતુરાસનગર્ભિતે   ॥ ૨૨॥)

પઞ્ચબ્રહ્માત્મકે મઞ્ચે સર્વતત્ત્વમયામ્બુજે ॥ ૨૨॥ var સર્વતત્ત્વમયે શુભે

સષડાનનષટ્કોણે ચતુરાનનગર્ભિતે   ।
ચતુઃપીઠાન્તષટ્ત્રિંશત્તત્ત્વોદ્યથંસતૂલિકે    ॥ ૨૩॥ (તુર્યપીઠાન્ત)

સર્વવિદ્યાસને સર્વતેજોમયશુભાસ્તરે ।
કોટિકન્દર્પલાવણ્યશિવવામાઙ્કવાસિનીમ્ ॥ ૨૪॥
એકકાલોદિતાનેકકોટિકોટ્યર્કપાટલામ્ ।
જપાકુસુમશઙ્કાશામજપામજપાત્મિકામ્ ॥ ૨૫॥
પ્રભાપાટલિતાનેકકોટિબ્રહ્માણ્ડમણ્ડલામ્ ।
દાડિમીકુસુમાકારાં કુઙ્કુમારુણવિગ્રહામ્  ॥ ૨૬॥
બાલાર્કકોટિપ્રભાં ત્ર્યક્ષાં બાલેન્દુમકુટોજ્જ્વલામ્ ।
અચઞ્ચલતડિત્કોટિપ્રભાં પિઙ્ગલવાસસમ્  ॥ ૨૭॥
સમાવૃત્તસુવૃત્તોરુજઘનસ્થલમણ્ડલામ્ ।
કોટીરકોટિઘટિતસુધાકરકરાપ્લુતામ્ ॥ ૨૮॥
ફાલભૂતિલકીભૂતલોચનાં કામલોચનામ્ ।
કટાક્ષસરણીનિર્યત્કરુણાપૂર્ણવીક્ષણામ્ ॥ ૨૯॥
સૂર્યેન્દુમણ્ડલાકારાં મણિતાટઙ્કમણ્ડિતામ્ ।
શુક્રાકારસમાકારનાસાભરણભાસુરામ્ ॥ ૩૦॥
દાડિમીબીજસન્દોહસન્દેહરત્નાવલિમ્ ।
વીણારવઘૃણાદાયિનિજવાણીગુણોદયામ્ ॥ ૩૧॥
કર્પૂરવીટિકાગન્ધસુગન્ધિતદિગન્તરામ્ ।
મણિદર્પણદર્પઘ્નકપોલફલકપ્રભામ્ ॥ ૩૨॥
પ્રસન્નવદનામ્ભોજાં સમન્દહસિતેક્ષણામ્ ।
મણિમઙ્ગલસૂત્રેણ  વિલસત્કમ્બુકન્ધરામ્ ॥ ૩૩॥
શ્રીતકલ્પલતીભૂતભુજવલ્લીચતુષ્ટયામ્ ।
રત્નાઙ્ગુલીયનિવહોજ્જ્વલદઙ્ગુલિપલ્લવામ્   ॥ ૩૪॥
તારહારત્સરીભાસ્વત્સ્તનહાટકભૂધરામ્ ।
કુચભારનમન્મદ્ધ્યત્રિવલીલલિતોદરામ્ ॥ ૩૫॥
અનર્ઘરત્નખચિતરશનાજઘનસ્થલામ્ ।

સુવૃત્તજઙ્ઘોરુકાણ્ડાં  ગૂઢગુલ્ફાં ગુડાલકામ્ ॥ ૩૬॥
શિઞ્જાનમણિમઞ્જીરમઞ્જુપાદાબ્જમઞ્જુલામ્  ।
રત્નગ્રૈવેયવલયમુકુટાઙ્ગદકઙ્કણામ્  ॥ ૩૭॥
સુનિર્મલાવૃત્તનાભિરોમરાજિવિરાજિતામ્ ।
કમ્બુકણ્ઠીં  સુનાસાઢ્યાં બિમ્બોષ્ઠીમુડુપાનનામ્ ॥ ૩૮॥
સર્વશ‍ૃઙ્ગારવેષાઢ્યાં  સર્વાભરણભાસુરામ્ ।
ચન્દનાગરુકસ્તૂરીમૃગનાભિસુગન્ધિનીમ્ ॥ ૩૯॥
કારણેશશિરોરત્નનિઘૃષ્ટચરણામ્બુજામ્ ।
પઞ્ચપ્રેતાસનારૂઢાં પઞ્ચપ્રવણવરૂપિણીમ્ ॥ ૪૦॥
સૃષ્ટિસ્થિત્યપસંહારતિરોધાનાનુગ્રહોદ્યતામ્ ।
ષોઢાન્યાસમહાભૂષાં ષોડશાર્ણસ્વરૂપિણીમ્ ॥ ૪૧॥
ઇચ્છાજ્ઞાનક્રિયાનન્દચિત્પઞ્ચકવિલાસિનીમ્ ।
પ્રપઞ્ચાદિજગન્મૂર્તિં  મન્ત્રદૈવતમાતૃકામ્ ॥ ૪૨॥
સપ્તકોટિમહામન્ત્રરૂપિણીં ચિત્સ્વરૂપિણીમ્ ।
શડધ્વસૌધશ‍ૃઙ્ગારવિહારરસપેશલામ્  ॥ ૪૩॥
ષડ્વિધૈક્યાનુસન્ધાનપરચિદ્ધામ્નિ સંસ્થિતામ્ ।
ષડમ્ભોરુહચક્રાન્તસ્ફૂર્જત્સૌદામિનીપ્રભામ્ ॥ ૪૪॥
ષડ્વક્ત્રગજવક્ત્રાભ્યાં પાર્શ્વયોરુપશોભિતામ્ ।
અણિમાદ્યાવૃતામાદ્યામણિમાદ્યષ્ટસિદ્ધિદામ્ ॥ ૪૫॥
સકૃત્સ્મરણમાત્રેણ વિરિઞ્ચાદિપદપ્રદામ્ ।
કલ્યાણગુણસમ્પન્નાં નિત્યકલ્યાણદાયિનીમ્ ॥ ૪૬॥
સર્વમઙ્ગલદાં  દેવીં  સર્વમઙ્ગલવિગ્રહામ્  ।
અનેકજન્મસંસિદ્ધસુકૃતારાધ્યપાદુકામ્ ॥ ૪૭॥
સર્વલોકૈકજનનીં  સર્વલોકૈકનાયિકામ્ ।
સચામરાભ્યાં શ્રીવાગ્ભ્યાં પાર્શ્વયોરુપજીવિતામ્ ॥ ૪૮॥
મન્ત્રિણીદણ્ડિનીનીતિવિધાનાકર્ણનોત્સુકામ્ ।
કલાચીવીટિકાચ્છત્રભૃઙ્ગારાદર્શપાદુકામ્  ॥ ૪૯॥

મણિવીણાં શુકં શારીં  તાલવૃન્તં કમણ્ડલુમ્ ।
પાનપત્રં સ્વર્ણવેત્રં પૂર્ણસ્વર્ણઘટદ્વયમ્ ॥ ૫૦॥
જયકાહલિકાભેરીશઙ્ખદુન્દુભિમદ્દલામ્  ।
દિવ્યાનિ ધૂપપાત્રાણિ તથા સૌવર્ણદીપિકાઃ ॥ ૫૧॥
બિભ્રતીભિશ્ચ બાલાન્નપૂર્ણતારાભિરાવૃતામ્ ।
ગાયત્ર્યા ચૈવ સાવિત્ર્યા સિદ્ધલક્ષ્મ્યાદિશક્તિભિઃ ॥ ૫૨॥
વાગ્વાદિન્યા નકુલ્યા ચ તુરઙ્ગારૂઢયાઽઽવૃતામ્  ।
સમ્પત્કર્યા ચ સામ્રાજ્યલક્ષ્મ્યા ચ કુરુકુલ્યયા ॥ ૫૩॥
પદ્મવત્યા રેણુકયા ભીમવત્યા ચ દુર્ગયા ।
નીલકર્ણ્યા મહાકાલ્યા ભદ્રકાલ્યા ચ ભદ્રયા ॥ ૫૪॥
ગઙ્ગાદ્યાભિસ્સરિદ્ભિશ્ચ  માતૃભિશ્ચ સુસેવિતામ્ ।
મહાષોડોદિતાશેષદેવતાગણસેવિતામ્ ॥ ૫૫॥
ગણેશગ્રહનક્ષત્રયોગિનીરાશિરૂપિણીમ્ ।
પઞ્ચાશત્પીઠમધ્યસ્થાં પઞ્ચાશદ્વર્ણરૂપિણીમ્ ॥ ૫૬॥
નવચક્રાત્મિકાં દેવીં  નવચક્રાધિદેવતામ્ ।
નિત્યાનન્દમયીં  નિત્યાં નિત્યષોડશિકાન્વિતામ્ ॥ ૫૭॥
ઓડ્યાણપીઠનિલયાં ગુરુમણ્ડલમણ્ડિતામ્ ।
અનેકયોગિનીવૃન્દૈરણિમાદ્યૈર્મહોજ્જ્વલૈઃ ॥ ૫૮॥
કોટિકોટિપ્રભેદૈશ્ચ બાલાર્કદ્યુતિસન્નિભૈઃ ।
ચતુસ્સમયદેવીભી ષડ્વિધૈર્યોગિનીગણૈઃ ॥ ૫૯॥
ષડ્દર્શનાધિદેવૈશ્ચ ષડામ્નાયાધિદૈવતૈઃ ।
ચતુરાયતનોદ્ભાસિ ગણેશાર્કહરીશ્વરૈઃ ॥ ૬૦॥
નવાવરણદેવીભિર્ન્નવધા યોગિનીગણૈઃ ।
સેવિતામરુણાનેકકોટિકોટ્યર્કપાટલામ્ ॥ ૬૧॥
અનેકકોટિભિશ્ચૈવ બાલાર્કાયુતસન્નિભૈઃ ।
બ્રહ્માણીકોટિસહિતૈર્બ્રહ્મકોટિભિરાવૃતામ્ ॥ ૬૨॥
નામપારાયણોદ્યુક્તૈર્લ્લક્ષ્મીનારાયણૈઃ સ્તુતામ્ ।
જ્વલન્મન્યુભિરત્યુગ્રૈઃ શતરુદ્રીયસંજ્ઞિતૈઃ ॥ ૬૩॥

રુદ્રાણીકોટિસહિતૈ રુદ્રકોટિભિરાવૃતામ્ ।
અનેકાઘોરશરભૈર્બડવાનલભૈરવૈઃ ॥ ૬૪॥
દુર્ગાભિઃ કાલિકાભિશ્ચ મહાકાલ્યૈશ્ચ સંવૃતામ્ । માકાલીભિશ્ચ
ગણપૈર્વીરભદ્રૈશ્ચ વટુકૈઃ  ક્ષેત્રપાલકૈઃ ॥ ૬૫॥
સુકુમારૈઃ કુમારૈશ્ચ તથા હરિહરાત્મજૈઃ ।
અનેકકોટિદિક્પાલૈશ્ચન્દ્રાર્કવસુકોટિભિઃ ॥ ૬૬॥
સનકાદ્યૈશ્ચ યોગીન્દ્રૈઃ સપ્તર્ષીણાઞ્ચ કોટિભિઃ ।
નારદાદિસુરર્ષીણાં કોટિભિઃ પરિસેવિતામ્ ॥ ૬૭॥
અપ્સરોયક્ષગન્ધર્વકિન્નરાણાઞ્ચ કોટિભિઃ ।
કોટિભિર્ગુહ્યકાનાઞ્ચ સવિદ્યાધરકોટિભિઃ ॥ ૬૮॥
શઙ્ખપદ્મનિધીનાઞ્ચ કોટિભિઃ પરિસેવિતામ્ ।
ભૈરવીભૈરવાનેકકોટિકોટિભિરાવૃતામ્ ॥ ૬૯॥
સુરાસુરાણાં કોટીનાં કોટિભિઃ પરિસેવિતામ્ ।
સર્વમન્ત્રમયીં  દેવીં  સચ્ચિદાનન્દરૂપિણીમ્ ॥ ૭૦॥
ઇચ્છાજ્ઞાનક્રિયારૂપામિચ્છાકલિતવિગ્રહામ્ ।
પરાદિવૈખરીરૂપાં મહામાયાં પરાત્પરામ્ ॥ ૭૧॥
મહાલક્ષ્મીં  મહાદેવીં  મહાત્રિપુરસુન્દરીમ્ ।
જગદાહ્લાદજનનીં  જગત્સઙ્કલ્પવિગ્રહામ્ ॥ ૭૨॥
જગદુજ્જીવનોદ્યુક્તાં જગદ્રઞ્જનકારિણીમ્ ।
રાજરાજેશ્વરાઙ્કસ્થાં રાજરાજેશ્વરીં  શિવામ્ ॥ ૭૩॥
એવં ધ્યાયેત્પરાશક્તિં  હૃદિ શ્રીચક્રરૂપકે ।
પૂર્વોક્તન્યાસશુદ્ધાત્મા સાત્માભેદેન ભાવયેત્ ॥ ૭૪॥
અન્તર્યાગ્રક્રમેણૈવ સિદ્ધદૈવસમન્વિતઃ ।
રક્તામ્બરસ્રગાલેપો રક્તભૂષણભૂષિતઃ ॥ ૭૫॥
લાક્ષારુણગૃહે સ્થિત્વા પૂજાં કુર્યાત્ સમાહિતઃ ।
આવાહનાદિભેદૈશ્ચ દશમુદ્રાઃ પ્રદર્શયેત્ ॥ ૭૬॥
સૌભાગ્યદણ્ડિનીમુદ્રાં રિપુજિહ્વાગ્રયન્ત્રિણીમ્ ।

શક્તિસઞ્ચલનં કુર્યન્મુખવેષ્ટનમાચરેત્ ॥ ૭૭॥
યથાશક્તિ જપેદ્વિદ્વાન્ શ્રીવિદ્યાં સર્વસિદ્ધિદામ્ ।
શાક્તઞ્ચ તિલકં કુર્યાત્ શક્તિલક્ષણચિહ્નિતમ્ ॥ ૭૮॥
પુનઃ સૌવર્ણયા ચૈવ ગલોર્ધ્વં વિન્યસેદ્બુધઃ ।
વ્યાપકાન્તે યોનિમુદ્રાં મુખે ક્ષિપ્ત્વાભિવાદયેત્ ॥ ૭૯॥
સંહારઞ્ચ તતઃ સૃષ્ટિં  સ્થિતિન્યાસં સમાચરેત્ ।
ઋષ્યાદિકન્યાસજાલં ષડઙ્ગન્યાસમાચરેત્  ॥ ૮૦॥
બ્રહ્મરન્ધ્રે ન્યસેત્પૂર્વં મણિબન્ધદ્વયે તથા ।
લલટેઽનામિકાં કૃત્વા  ત્રૈલોક્યસ્યાપ્યહં પ્રભુઃ ॥ ૮૧॥
ગુરૂપદિષ્ટમાર્ગેણ પ્રાણાયામં સમાચરેત્ ।
ક્રમપૂજાપરો મન્ત્રી શ્રીચક્રાર્ચનપૂર્વકમ્ ॥ ૮૨॥
બિન્દુબિન્દુદ્વયારૂઢં હાર્દયોનિસ્વરૂપકમ્ ।
મહાકામકલારૂપમાત્માનં ભાવયેત્સુધીઃ ॥ ૮૩॥
સમ્પૂર્ણાઞ્ચિન્તયેદ્વિદ્વાન્ બ્રહ્મરન્ધ્રારુણપ્રભામ્ ।
દ્રવત્સુતાષોડશાર્ણાં સર્વસૌભાગ્યદાં સ્મરેત્ ॥ ૮૪॥
ષોડશાર્ણમહામન્ત્રં મન્ત્રરાજોત્તમોત્તમમ્ ।
સકૃત્સ્મરણમાત્રેણ કોટિજન્માઘનાશનમ્ ॥ ૮૫॥
મહાપાતકકોટીનાં માર્જનં સ્મૃતિમાત્રતઃ ।
ઉપવાતકદૌર્ભાગ્યશમનં ભુક્તિમુક્તિદમ્ ॥ ૮૬॥
વિષરોગાદિદારિદ્ર્યમૃત્યુસંહારકારકમ્ ।
સપ્તકોટિમહામન્ત્રપારાયણફલપ્રદમ્ ॥ ૮૭॥
ચતુઃસમુદ્રપર્યન્તભૂદાનફલદં શિવે!।
સહસ્રકોટિગોદાનફલદં સ્મૃતિમાત્રતઃ ॥ ૮૮॥
કોટ્યશ્વમેધફલદં જરામૃત્યુનિવારણમ્ ।
કિં  પુનર્બહુનોક્તેન શિવસાયુજ્યદાયકમ્ ॥ ૮૯॥
ઘુટિકા પાદુકા સિદ્ધિઃ ખેચરત્વાદિદાયકમ્ ।
બ્રહ્મવિષ્ણુમહેશાદ્યૈર્જપ્યં તત્પદસિદ્ધયે ॥ ૯૦॥

તદ્રૂપાદ્દેશિકાલ્લબ્ધં ષોડશાર્ણં મહામનુમ્ ।
સહસ્રં પ્રજપેદ્વિદ્વાન્ ત્રિશતં શતમેવ વા ॥ ૯૧॥
સ જીવન્મુક્ત એવ સ્યાત્સર્વસૌભાગ્યસુન્દરઃ ।
ચતુઃષષ્ટિકલાપૂર્ણહૃદયઃ સદયોદયઃ ॥ ૯૨॥
શ્રીગુરોઃ પાદુકાં મૂર્ધ્નિ  શ્રીચક્રં હૃદિ દેવતા ।
શ્રીવિદ્યા યસ્ય જિહ્વાગ્રે સ સાક્ષાત્પરમઃ શિવઃ ॥ ૯૩॥
સહસ્રારસુધાક્ષિપ્તષડમ્બુરુહમણ્ડલઃ ।
આચન્દ્રતારકસ્થાયિ નિજવંશયશોજ્જ્વલઃ ॥ ૯૪॥
શ્રીચક્રદેવી શ્રીનાથસ્વાત્માનમૈક્યમાદિશેત્ ।
ત્રૈલોક્યમરુણં ધ્યાત્વા શ્રીવિદ્યાં યો જપેત્સુધીઃ ॥ ૯૫॥
સ યોગી કૃતકૃત્યશ્ચ ચરાચરગુરુર્ભવેત્ ।
સિદ્ધચારણગન્ધર્વયક્ષરક્ષોગણૈઃ સ્તુતઃ ॥ ૯૬॥
સમસ્તભૂતપ્રેતાદિકૃત્યાકૃત્યવિભઞ્જનઃ ।
જઙ્ગમસ્થાવરોદ્ભૂતવિષવિદ્રાવકોવિદઃ  ॥ ૯૭॥
દિવ્યમઙ્ગલકલ્યાણગુણરત્નૈરલઙ્કૃતઃ  ।
મૃતસઞ્જીવકો યોગી મહાદ્ભુતચરિત્રભૂઃ ॥ ૯૮॥
વિચરત્સકલાન્ લોકાન્ નિગ્રહાનુગ્રહક્ષમઃ ।
મહાલક્ષ્મીમયો ભૂત્વા લક્ષ્મીવૃન્દૈશ્ચ સેવિતઃ ॥ ૯૯॥
ભુઞ્જાનો વિવિધાન્ ભોગાન્ મૂર્તિમાનિવ   મન્મથઃ ।
ચરાચરગુરુર્યોગી સાક્ષાચ્છિવ ઇવાપરઃ ॥ ૧૦૦॥
રાજરાજેશ્વરીરૂપો રાજરાજાદિવન્દિતઃ ।
કુલકોટિં  સમૃદ્ધૃત્ય દેવીસાયુજ્યમાપ્નુયાત્ ॥ ૧૦૧॥
॥ ઇત્યુમામહેશ્વરસંવાદે રાજરાજેશ્વરીતન્ત્રે મોક્ષપ્રદે
દિવ્યમઙ્ગલાધ્યાનં  સમ્પૂર્ણમ્ ॥
લં પૃથિવ્યાત્મિકાયૈ શ્રીરાજરાજેશ્વર્યૈ ગન્ધં કલ્પયામિ । નમઃ ।
હં આકાશાત્મિકાયૈ શ્રીરાજરાજેશ્વર્યૈ પુષ્પં સમર્પયામિ । નમઃ ।
યં વાયવ્યાત્મિકાયૈ શ્રીરાજરાજેશ્વર્યૈ ધૂપમાઘ્રાપયામિ । નમઃ ।
રં વહ્ન્યાત્મિકાયૈ  શ્રીરાજરાજેશ્વર્યૈ દીપં દર્શયામિ । નમઃ ।

વં અમૃતાત્મિકાયૈ શ્રીરાજરાજેશ્વર્યૈ નૈવેદ્યં નિવેદયામિ । નમઃ ।
સં સર્વાત્મિકાયૈ શ્રીરાજરાજેશ્વર્યૈ તામ્બૂલં નિવેદયામિ । નમઃ ।

